
Hoe optrede in die geloof lyk
Liturgie

Votum en groetseën

Ps.48:1,3 (bl. 246)

Geloofsbelydenis

Leerstellig H.K. So 10

Wet

Sb. 9-3:1,2 

Gebed

Ps. 107:1,10 (bl.533)

Skriflesing en prediking 

Gebed

Liefdegawe

Sb. 1-2:1,2,3 (bl. 179)

Seëngroet

Sing van AMEN

Skets

Teks:  Rigters 7 (Kern 7:7,15,20)
God toets ons geloof (Rigters 7:1-8).

Gideon is deur die Here geroep om sy volk van die oorheersing van Midian te bevry.  Gideon moes egter leer om op God te vertrou.  Daarom dat die Here sy manskappe tot 300 verminder. Sou jy, as jy Gideon was, gaan oorlog maak het met 300 man sonder swaarde? 

Soms bring die Here ook moeilike en swaar dinge op ons lewenspad. Dan kan ons nie sien waar ons die krag gaan kry om die regte dinge te doen nie.  Hierdie is ŉ toets om te kyk of ons waarlik glo dat God ons sal help om die regte dinge te doen

God versterk ons in die geloof (Rigters 7:9-15)

Gideon volg die Here, maar om Hom in sy geloof te sterk, bevestig die Here aan hom sy bystand deur ŉ droom.  Vandag maak God sy wil aan ons deur sy Woord bekend.  Ondersoek sy Woord en kyk hoe God sy beloftes nakom. Word so in jou geloof versterk.  Kry so die oortuiging van dit wat jy moet doen – al weet jy nie hoe jy dit gaan doen nie.

Tree op in die geloof en beleef God se almag (Rigters 7:16-25)
Gideon tree in die geloof op en 300 man verslaan 135 000 manne (8:10).  Duidelik is dit die Here wat deur Gideon en sy manne gewerk het.  Wanneer ons in die geloof optree en God deur ons laat werk, sal ons ook sy almag beleef!  

Tree jy waarlik in alles die geloof op, of vind jy jou sekerhede in ander dinge as die Here?

Preek
Geliefdes in ons Here Jesus Christus

Vandag is ons by die derde van vier preke oor die lewe van die rigter Gideon.
· In ons eerste preek het ons gehoor dat die Here Gideon die taak gegee het om sy volk van die oorheersing van die Midianiete te bevry.
Gideon het aanvanklik nie vir hierdie roeping kans gesien nie.  Hy het ŉ baie lae dunk van sy eie vermoëns gehad en het daarom probeer om die roeping van die Here te ontduik.  Hy wou eenvoudig nie sy roeping aanvaar nie.
In daardie preek het ons gehoor dat ons ook baie soos Gideon is.  Ja, elkeen van ons word deur die Here tot sy diens geroep. Elkeen van ons word geroep om die Here in die midde van sy volk (sy kerk) te dien.  Tog weier so baie van ons om ons roeping vanaf die Here te aanvaar.  Ons wil eenvoudig nie doen waartoe ons geroep word en wat ons weet ons moet doen nie.
In ons eerste preek het ons egter gehoor dat die Here aan Gideon gewys het dat sy krag nie in homself lê nie.  Hy (die Here) sou met sy krag in Gideon werk. Volg ons God se roeping op, sal die Here deur sy krag in ons werk!

· In ons tweede preek het ons gehoor dat God deur sy Gees vir Gideon in besit geneem het.  Deur God se Gees vervul, het Gideon die volk opgeroep vir die oorlog.  Tog, al het die Here hom met sy Gees vervul, was Gideon nog onseker en het hy in kleingeloof die Here met ŉ wolvliesie getoets om te probeer bepaal of die Here regtig by hom is.
Sedert die tyd waarin Gideon geleef het, het die Here sy Heilige Gees op sy kerk uitgestort.  Sy Gees woon in sy kerk.  Ons is sy kerk.  Sy Gees woon met ander woorde in elkeen van ons wat in die Here glo.  Sy Gees rus ons toe vir ons dienswerk en laat ons ook die Here dien.

Verlede week het ons egter gehoor dat ons waaksaam moet wees en nie verwag dat die Heilige Gees met groot uiterlike wonderwerke in ons sal werk nie.  Maar dit beteken nie die Heilige Gees werk nie in ons nie.  Hy werk juis in en deur ons in die normale dinge van elke dag.  As ons net stil word en oplet, sal ons  God se wonderbaarlike werking in ons lewens raaksien.

In ons preek vandag gaan ons nou verder.  Ons gaan vandag sien hoe dit lyk om waarlik te ons roeping in diens van die Here uit te lewe wanneer ons in gehoorsaamheid Hom wil dien.  Op ŉ ander manier gesê: vandag gaan ons kyk na hoe dit lyk wanneer ons waarlik gedring deur die Heilige Gees gelowig lewe.
Gemeente, Gideon het 
sy roeping vanaf die Here opgevolg.  
Hy het besluit om sy volk van die mag van die Midianiete te bevry.  Hy is deur die Gees vervul en het die weermag opgeroep.  Twee en dertig duisend man het aan die oproep gehoor gegee en het kom aanmeld vir die oorlog! 
Hoe het Gideon gevoel toe sy baie mense op sy oproep reageer?

· Was Gideon dalk trots?  Hy het homself immers as ŉ geringe persoon beskou.  Sou hy dalk trots wees dat so baie manne op hom (wat ŉ geringe persoon is) se oproep gereageer het?

· Was Gideon dalk bang?  Net 32 000 manne het opgedaag terwyl die vyand (so leer ons in Rigters 8) ongeveer 135 000 manne gehad het.  Vir elke Israelitiese soldaat was daar dus 4 teenstanders!
Ons weet nie hoe Gideon gevoel het toe hy sy weermag sien nie.  Máár, Geliefdes, een ding waarvan ons baie seker kan wees is dat Gideon baie verras moes gewees het toe die Here vir hom sê dat sy weermag te groot is.  
Eers moes Gideon vir almal wat bang is, sê om huis toe te gaan.  Ons kan ons indink dat baie manne bang was.  As jy weet jy gaan veg en jy is een teen vier, sal jy baie bang wees.  Twee en twintig duisend man het nie op hulle laat wag nie, en is huis toe.  
Hoe het Gideon nou  gevoel? ... Nou het hy net 10 000 manne oor.  Nou raak die verhouding 1 teen 13!

Gideon moet regtig verras gewees het toe die Here ŉ tweede keer aan hom sê dat die weermag steeds te groot is.  Hy (die Here) sou hierdie weermag sif om kleiner te word!
Toe doen die Here dit.  God sif die manne.  Gideon moes sy manne afvat na die water toe en daar moes hy sy manne laat water drink.  Slegs hulle wat water met hul hande opgeskep het, is gekies om in sy weermag te wees.  En dit was slegs 300 man!  
Hoe moes Gideon nou gevoel het?...  Nou was die verhouding 1 Israeliet teen ongeveer 450 Midianiete!
Gemeente, wanneer die Here ons roep om sekere dinge te doen, dan voel dit soms asof die Here onmoontlike dinge van ons verwag.  Kom ek noem enkele voorbeelde:
· Vir hulle wat op die roepstem van die Here as ouderlinge in ons gemeente gereageer het: soms kom jy voor ŉ situasie in jou wyk te staan waar jy nie weet waar jy die wysheid, insig en krag sal kry om die situasie te hanteer nie.  Tog weet jy dat die Here jou as ouderling roep om in daardie moeilike situasie dienswerk te verrig.
· Vir hulle wat op die roepstem van die Here as diakens in ons gemeente gereageer het:  soms kom jy voor ŉ situasie van nood en ellende te staan wat jy nie weet hoe om te hanteer nie. Tog weet jy dat die Here jou in die diens van diaken geroep het om Hom in daardie spesifieke situasie diensbaar te wees.

· Vir elkeen van ons wat die Here in die diens van gelowige in sy diens in die gemeente geroep het:  soms voel jy dat die Here iets op jou lê om in die kerk vir Hom te doen.  Jy weet nie hoe om dit te dien nie. Baiekeer ervaar jy ook teenstand of bloot geen hulp van medegelowiges nie.  Tog weet jy God roep jou om te doen wat jy moet doen.
Geliefdes, waarlik, soms voel dit vir ons asof die Here ons roep tot sy diens en dat ons dan voor hierdie geweldige groot onmoontlikheid staan.
Nadat die Here net 300 van Gideon se oorspronklike 32 000 manne oorgehou het, is ek seker dat Gideon ook moes gevoel het dat hy voor hierdie geweldige groot ontmoontlikheid staan.  Ja, Gideon moes verward gewees het!  Wat wou die Here doen?  
Tog, 
God versterk Gideon se geloof 
deur hom in die kamp van die Midianiete te laat ingaan en dit so te beskik dat Gideon hoor hoedat een Midianiet teenoor ŉ ander getuig dat God die weermag van Midian in die mag van Gideon gee.

Hieruit leer ons ŉ belangrike saak.  Wanneer ons in diens van die Here  optree, moet ons gereeld ons geloof versterk.  Ons moet gereeld ons geloof voed.  Om ŉ beeld te gebruik:  
· ŉ Potplant moet gereeld water kry, sodat dit kan groei.  ŉ Potplant wat nie gereeld met water gevoed word nie, gaan dood.  Ons geloof is soos ŉ potplant. 
· Ons geloof moet gereeld gevoed word sodat dit kan groei.  Geloof wat nie gereeld gevoed word nie, gaan dood.
Gemeente, Gideon moes in die kamp van die Midianiete ingaan om die uitleg van ŉ droom te hoor.  In Hebreërs 1 leer die Here dat Hy vroeër (in die Ou Testament en dus ook in die tyd van die Rigters) op verskillende maniere met mense gepraat het, onder andere deur drome.  Maar nou (so leer die Hebreërskrywer), in die later dae het die Here gepraat deur sy Seun.

· Alles wat ons nodig het om te weet, het die Here deur sy Seun aan ons geopenbaar.  
· Alles wat ons nodig het om te weet, het die Here deur Jesus bekend gemaak en dit is in sy Woord, die Bybel, opgeteken.  
· Ons het vandag God se volle Woord en het dus nie meer nodig (soos Gideon) om deur drome dinge van die Here te leer nie.  Ons word vandag in ons geloof deur die Woord van die Here versterk!
Geliefdes, wanneer ons dus ons geloof wil versterk, moet ons na die Woord van die Here gaan.  Ons moet ons geloof met die Woord van die Here voed.  
Let nou egter op!  Wanneer jy ŉ potplant goed en sterk wil laat groei, gee jy die potplant gereeld water.  ŉ Plant wat gereeld amper doodgaan van die dors en gereeld op die punt staan om te verdor, voor dit water kry, so ŉ plant groei nie goed nie.  So ŉ plant ontwikkel nie volgens sy potensiaal nie.
Met ons geloof werk dit net so. Ons mag nie ons geloof ongereeld voed nie.  ŉ Plant groei die beste as dit gereeld water en versorging kry.  Ons geloof groei die beste wanneer dit gereeld water en versorging kry.
In jou lewe is daar verskeie maniere waarop jy gereeld jou geloof met God se lewende water (sy Woord) kan voed.

· Jy het sy Woord  (Die Bybel) wat jy gereeld moet lees.  

· Jy is deel van die gemeente en elke Sondag is daar ŉ erediens waar God se Woord prakties uitgelê word.
· Jy is deel van ŉ gemeente waar daar drie Bybelstudiegroepe is waarby jy kan inskakel om op ŉ meer informeler manier deur God se Woord gevoed te word.

Gebruik hierdie geleenthede om jou geloof te voed.  Gebruik hierdie geleenthede gereeld.  Moenie jou geloof uitdor en uitdroog nie.  
· Dit is wanneer geloof uitgedor en uitgedroog is, dat ons meer in die vyand en ons eie swakheid vaskyk en dan moedeloos raak.  
· Wanneer ons in ons geloof gevoed word, dan kry ons sekerheid dat dit nie ons is nie, maar God is wat deur ons werk.  Dan kyk ons nie vas in ons eie min kragte nie, dan weet ons God is deur sy Almag deur ons aan die werk.
Nadat Gideon deur God se Woord versterk is, het hy hierdie waarheid besef.  Ons lees dat hy God in gebed gedank het en daarna sy 300 man byeen geroep het.
Gideon het nou in die geloof opgetree.

Broers en Susters, wat beteken dit om in die geloof op te tree?
In Hebreërs 11:1 word die volgende oor geloof geleer: “Om te glo, is om seker te wees van die dinge wat ons hoop, om oortuig te wees van die dinge wat ons nie sien nie.” 

Hoor weer mooi.  “Geloof is om seker te wees van die dinge wat ons hoop, om oortuig te wees van die dinge wat ons nie sien nie.”  Jy sien dus nog nie iets nie, maar jy weet dit wat jy nie sien nie, is soos jy verwag (of hoop) dit sal wees!

Kom ons pas hierdie beskrywing van geloof op Gideon se situasie toe.  Gideon het geweet wat hy moes doen – God het dit aan hom gesê.  Hy het nou, nadat hy in sy geloof versterk is, geweet dat God met hom sal wees as hy doen wat die Here vir hom gesê het.  Daarom dat Gideon nou verwag het om die oorlog te wen.
· Gideon het dus geglo het dat hulle die oorlog sou wen, al het die oorlog nog nie eers begin nie.  
· Maar nog meer, Gideon moes geweet het dat hulle die oorlog sou wen, al het die oorlog nog nie begin nie.

· En toe die Here die (in die oë van baie mense) absurde ding doen om 31 700 soldate huis toe te stuur en net 300 oor te hou, moes Gideon steeds geweet het dat hulle die oorlog sou wen!

Gideon het geweet dat hulle sou wen, want toe hy met sy 300 man praat net voor hulle die Midianiete die stryd sou aansê, het hy gesê (so staan dit in vers 15): “Kom, die Here gee die leër van Midian in ons mag oor!”
Eintlik het Gideon hierdie woorde nog sterker gestel as wat ons Afrikaanse Bybels hierdie teks vertaal het.  Letterlik staan daar in die oorspronklike taal dat Gideon aan die manne gesê het: “Kom, die Here het reeds die leër van Midian in ons mag oorgegee.”  
Dit is dus nie ŉ kwessie van of die oorwinning behaal gaan word of nie.  Nee, God het reeds die oorwinning gegee!

En dit wat Gideon reeds voor die tyd geweet het, het ook so gebeur.  God het deur hulle gewerk en 300 man het sonder ŉ enkele swaard ŉ weermag van 135 000 man verslaan.  
Drie honderd man het sonder ŉ enkele swaard ŉ weermag van 135 000 man verslaan...  Nee, dit is nie waar nie.  Gód het ŉ weermag van 135 000 man verslaan.  In hierdie proses het God van 300 gelowige manne gebruik gemaak.

Geliefdes, 
· wanneer ons ons roeping uitleef, 
· wanneer ons doen wat ons weet ons moet doen, al voel dit vir ons asof ons nie daartoe in staat is nie, 
· wanneer ons tog in volle geloof optree, 
· dan is dit nie ons wat werk nie.  
· Dan is dit die Here wat deur ons werk.  
En God is tot alle dinge in staat.  Ons is net sy instrumente.
Aansporing

· Staan jy voor iets wat jy nie weet hoe om dit te doen nie, maar jy is daarvan oortuig dat God juis hierdie groot ding op jou lewenspad gebring het?  

· Is jy moedeloos en bang vir iets wat jy weet dit Here wil hê jy moed doen, maar dit lyk vir jou te moeilik en te groot?
· Is jy op die punt om tou op te gooi en vir die Here te sê jy kan nie?

Leer uit die optrede van Gideon en sy 300 man.

· Moenie vaskyk in jou eie onvermoë nie.

· Moenie vaskyk in jou eie min krag nie.

Nee, versterk jou geloof.

· Versterk jou geloof op elke moontlike manier waar jy met God se Woord te doen kan kry – deur self Bybel te lees, deur eredienste by te woon, deur by ons Bybelstudiegroepe in te skakel.

· Versterk gereeld jou geloof.  Moenie jou geloof laat droogte ly nie.  Onthou wat gebeur met ŉ potplant wat nie gereeld water kry nie.

En dan, tree op en doen wat jy weet die Here van jou verwag.  Weet dan, dit is nie jy nie, maar die Here wat deur jou werk. Jy is dan maar net sy instrument.  Hy is die Een wat die werk doen, en Hy sal.  Op sy manier sal Hy deur jou sy werk doen!

Dít is wat dit beteken om deur die geloof te leef!

AMEN

